
கொண்டார்; தொழிற் சங்கம், பிற சமூகநல மன்றங்களின் நடவடிக்கை களில் ஈடுபட்டார்.

சில ஆண்டுகளுக்குப்பின், மாநகராட்சித் தேர்தலில் நின்று வெற்றிபெற்று உறுப்பினர் ஆனார். மாநகர ஆட்சியில் செல்வாக்கு பெற்றார்.

போர் ஆதரவுப் பணியில் முனைந்தார். பின்னர் மாநகர் ஆட்சிக் கல்வி அலுவலராக நியமிக்கப்பட்டார்.

சில ஆண்டுகளுக்குப்பின், துணை ஆணையர் பதவிக்கு உயர்த்தப்பட்டார்.

அப்படிக் காலியான கல்வி அலுவலர் பதவிக்கே நான் போய்ச் சேர்ந்தேன்.

என் பொல்லாத அனுபவம் என்ன? பல தமிழர்கள் வெள்ளாடு களுக்கு ஒப்பானவர்கள். எங்காவது பசுமை கண்டால், பாய்ந்து சென்று கடித்துத் தின்றுவிடுவார்கள்; பட்ட மரமாயின் மகிழ்ச்சி; ஏறி விளையாடுவார்கள்.

தங்களோடு எவ்விதப் போட்டிக்கும் வர வாய்ப்பு இல்லாதவர்கள் மேலும் அழுக்காறும் காழ்ப்பும் கொள்ளுதல் நம் தனித்த இயல்பு.

அதற்கு மாறாக திரு. என். சங்கரன் நடந்து கொண்டார். எனக்குப் புகழ் பெருகுவதைக் கண்டு பூரித்தார் திரு. சங்கரன். எனக்குப் பகை முளைக்காதபடி, விழிப்பாக உதவி செய்தார். நான் மாநகராட்சியில் அலுவல் பார்த்த காலத்தில், பகல் உணவுக்குப்பின் சில மணித்துளிகளாவது, துணை ஆணையர் சங்கரன் அறையில் செலவிடுவேன். அந்தப் பழக்கத்தைக் கற்றுக் கொடுத்தவர் திரு. சங்கரனே.

பாலமாக இருந்தார்

அவ்வேளைகளில், தமக்கு வேண்டிய மாநகராட்சி உறுப்பினர் எவராவது அங்கு வரும்படி ஏற்பாடு செய்வார்.

எனக்கும் உறுப்பினருக்கும் நல்லுறவு வளரும் பொருட்டு உதவுவார்.

எனக்குப் போட்டியாக, திரு. நரசிம்மலு நாயுடுவை மாநக ராட்சிக்கல்வி அலுவலர் பதவிக்கு முன் மொழிந்தவர், நீதிக்கட்சியைச் சேர்ந்த திரு. எம். தாமோதரம் நாயுடு ஆவார்.

